
08 tetor 2026, 
Prishtinë 

 
Bazuar në Rregulloren Disiplinore të Federatës së Basketbollit të Kosovës (FBK) të datës 30.08.2023, 
si dhe sipas kërkesës për inicimin e procedurës disiplinore të datës 07.10.2026, Komisioni Disiplinor 
i FBK-së (“KD”), me datë 08.10.2026 merr këtë: 

V E N D I M 

I. SHQIPTOHET masa disiplinore “Ndalesë kryerje të detyrës për periudhë prej njëzet e 
katër (24) muaj” ndaj anëtarit të Bordit të KB Sigal Prishtina, z. Gentian Rexhepi, për 
shkelje të rëndë disiplinore sipas Nenit 48(1)(f); 

II. SHQIPTOHET masa disiplinore “Ndalesë e pranisë së shikuesve për 3 ndeshje” ndaj KB 
Sigal Prishtina, për shkelje të rëndë disiplinore sipas Nenit 46(1)(p), në pajtim me Nenin 
47(b) dhe Nenin 17 të Rregullores Disiplinore të FBK-së; 

III. Masa disiplinore e përcaktuar në pikën I të këtij Vendimi zbatohet në pajtim me Nenin 19 
të Rregullores Disiplinore të FBK-së, dhe gjatë periudhës së shqiptimit të saj z. Gentian 
Rexhepi ndalohet të kryejë detyrat dhe aktivitetet në kuadër të FBK-së, si dhe i ndalohet 
qasja në palestra gjatë ndeshjeve, garave dhe aktiviteteve të FBK-së; 

IV. Masa disiplinore e përcaktuar në pikën II të këtij Vendimi zbatohet në pajtim me Nenin 17 
të Rregullores Disiplinore të FBK-së, me ç’rast KB Sigal Prishtina obligohet që gjatë tri (3) 
ndeshjeve t’i organizojë ndeshjet pa praninë e shikuesve. Në këto ndeshje mund të jenë të 
pranishëm vetëm personat e përcaktuar në Nenin 17 të Rregullores Disiplinore të FBK-së; 

V. Vendimi hyn në fuqi me datën e nënshkrimit dhe masat disiplinore të përcaktuara në këtë 
Vendim fillojnë të zbatohen nga data e hyrjes në fuqi të tij. 

A R S Y E T I M 
 
Më datë 07.10.2026, Komisioni Disiplinor i FBK-së (“KD”), përmes postës elektronike, ka pranuar 
kërkesën për inicim të procedurës disiplinore të datës 07.10.2026 (tash e tutje “Kërkesa”), e cila ka të 
bëjë me supozimin për shkelje lidhur me garat, dhunën dhe dukuritë tjera negative në sport nga KB 
Sigal Prishtina dhe nga anëtari i Bordit të KB Sigal Prishtina, z. Gentian Rexhepi, pas përfundimit të 
ndeshjes së zhvilluar me datë 4 tetor 2026, në Prishtinë, ndërmjet KB Sigal Prishtina dhe KB Golden 
Eagle Ylli. 

Ashtu siç përcaktohet me aktet në fuqi, KD, me qëllim që menjëherë të filloj me zbatimin e 
procedurës disiplinore, me datën 05.10.2026, në orën 16:00, ka mbajtur takimin e parë shqyrtues, 
me ç ‘rast ka dizajnuar administrimin e procesit për të vlerësuar faktet dhe rrethanat e ngjarjes që janë 
të nevojshme për marrjen e vendimit. Në kuadër të këtij takimi, KD vendosi që për qëllime të 
verifikimit të fakteve dhe në zbatim të drejtë të Rregullores Disiplinore të FBK-së, nëpërmjet 
administratës së FBK-së, të kërkohen deklarata me shkrim nga të gjitha palëve, si dhe të kërkohen nga 
Policia e Kosovës informacionet dhe pamjet eventuale relevante lidhur me rastin. 

Në mbledhjen e radhës të datës 07.10.2026, KD ka shqyrtuar sërish të gjitha provat dhe 
materialet në dispozicion. Gjatë kësaj procedure, nga KB Sigal Prishtina dhe z. Gentian Rexhepi nuk 
është pranuar deklaratë, përkundër kërkesës së bërë nga KD.  

Pas shqyrtimit të të gjitha materialeve të administruara, KD ka analizuar bazën ligjore dhe 
dispozitat përkatëse të Rregullores Disiplinore të FBK-së dhe ka konstatuar si në dispozitiv për arsyet 
e mëposhtme. 

I. PËRGJEGJËSIA E PERSONIT PËRGJEGJËS – Z. GENTIAN REXHEPI 
KD potencon se, sipas nenit 8 të Rregullores Disiplinore të FBK-së, shkelje disiplinore është veprimi 
apo mosveprimi ndaj të cilit parashihet dënim disiplinor sipas Rregullores apo akteve të tjera 
normative të FBK-së. Po ashtu, në kuptim të nenit 9 të Rregullores Disiplinore, për shkeljet e 
shkaktuara nga anëtarët e organizatave të basketbollit përgjegjës mund të jenë organizata e 
basketbollit dhe personat përgjegjës në ato organizata, ndërsa përgjegjësia e personit përgjegjës 
ekziston kur shkelja ka ardhur si rezultat i veprimit ose mosveprimit të tij. 

Në rastin konkret, KD ka konstatuar se z. Gentian Rexhepi, anëtar i Bordit të KB Sigal 
Prishtina, është personi përgjegjës për veprimin që përbën shkelje disiplinore. Përgjegjësia e tij 
individuale rrjedh nga veprimi konkret i kryer, ndërsa dispozita që përcakton dhe sanksionon 
natyrën e këtij veprimi është neni 48, paragrafi 1, pika (f) i Rregullores Disiplinore, i cili përcakton:  

1. Shkelje të rënda në lidhje me garat, dhunën dhe dukuritë e tjera 
negative në sport konsiderohen këto si në vijim: 

[...] 
(f) Sulmi fizik ndaj çdo pjesëmarrësi në ngjarjen sportive, 
qofshin pjesëmarrës të drejtpërdrejtë të ngjarjes sportive apo 
shikues, ose përleshja fizike mes pjesëmarrësve apo shikuesve – 
tifozëve.  

Në rastin konkret, bazuar në raportet e gjyqtarëve, dokumentacionin mjekësor dhe 
materialet e tjera të administruara në procedurë, KD ka konstatuar se pas përfundimit të ndeshjes së 
datës 04.10.2026 ka ndodhur një incident në parkingun prapa Pallatit të Rinisë, gjatë të cilit gjyqtarët 
e ndeshjes janë sulmuar fizikisht. Në bazë të tërësisë së materialeve të administruara, KD ka vlerësuar 
se veprimi i z. Gentian Rexhepi përmbush elementet e shkeljes së përcaktuar në nenin 48, paragrafi 
1, pika (f) të Rregullores Disiplinore. 

Sipas nenit 49, paragrafi 1 të Rregullores Disiplinore, për shkeljen e përcaktuar në nenin 48, 
paragrafi 1, pika (f), mund të shqiptohet masa disiplinore “Ndalesë loje apo kryerje të detyrës për 
periudhë të caktuar nga gjashtë (6) muaj deri në tre (3) vjet”. 

Në përcaktimin e lartësisë së dënimit, KD ka marrë parasysh nenin 23 të Rregullores 
Disiplinore, sipas të cilit, me rastin e matjes së dënimit, merren parasysh të gjitha rrethanat ndikuese, 
duke respektuar edhe parimin e proporcionalitetit. 

Në këtë vlerësim, KD ka theksuar se bëhet fjalë për shkelje të rëndë disiplinore, e cila cenon 
drejtpërdrejt sigurinë e zyrtarëve të ndeshjes, autoritetin e tyre dhe integritetin e garave sportive. Këto 
rrethana, sipas vlerësimit të KD-së, nuk japin bazë për ta trajtuar veprimin si një reagim tërësisht 
spontan të krijuar gjatë zhvillimit të lojës, por tregojnë për një situatë të krijuar pas përfundimit të 
ndeshjes, ku gjyqtarët janë pritur jashtë objektit. Për këtë arsye, rrethanat e kryerjes së veprimit janë 
marrë parasysh si element që e rrit shkallën e seriozitetit të shkeljes, pa e bazuar këtë konstatim në 
ndonjë pretendim të veçantë për paramendim që nuk është drejtpërdrejt i provuar nga materialet e 
administruara. 

KD ka marrë parasysh gjithashtu se, pavarësisht kërkesës së bërë, nga z. Gentian Rexhepi nuk 
është pranuar asnjë deklaratë, nuk është paraqitur mohim i veprimit dhe nuk është shprehur pendim 
apo keqardhje lidhur me ngjarjen. Në procedurë nuk është evidentuar asnjë rrethanë tjetër lehtësuese 
që do të ndikonte në uljen e masës disiplinore. 

Në balancimin e të gjitha rrethanave relevante, KD vlerëson se pesha e shkeljes, rrethanat në 
të cilat ajo është kryer, pozita e personit përgjegjës si anëtar i Bordit të klubit, mungesa e rrethanave 
lehtësuese dhe nevoja për efekt parandalues kërkojnë shqiptimin e një mase më të lartë se minimumi 
i paraparë me Rregullore. 

Duke marrë parasysh të gjitha rrethanat e rastit dhe duke zbatuar parimin e 
proporcionalitetit, KD vlerëson se masa prej njëzet e katër (24) muajsh është e drejtë, proporcionale 
dhe e përshtatshme me peshën e shkeljes së kryer. 

II. PËRGJEGJËSIA E KB SIGAL PRISHTINA 
Përveç përgjegjësisë individuale, KD ka shqyrtuar edhe përgjegjësinë e KB Sigal Prishtina, në pajtim 
me nenin 9 të Rregullores Disiplinore. 

Dispozita konkrete që trajton përgjegjësinë e klubit në rastin konkret është neni 46, paragrafi 
1, pika (p) i Rregullores Disiplinore, sipas të cilit shkelje disiplinore përbën: 

Dështimi për të zbatuar të gjitha masat e nevojshme parandaluese për të 
shmangur shqetësimet apo trazirat, para, gjatë ose pas një loje, ose çdo 
situatë përfshirë mbi-kapacitetin që rrezikon mirëqenien dhe sigurinë e të 
pranishmëve, ose mungesa e forcave të sigurisë apo pasiviteti i personelit të 
sigurisë në palestër. 

Në rastin konkret, KD vlerëson se rrethanat e incidentit dhe materialet e administruara 
tregojnë për dështim në ndërmarrjen e masave të nevojshme parandaluese për të garantuar sigurinë e 
zyrtarëve të ndeshjes pas përfundimit të saj. 

Fakti që gjyqtarët, pas përfundimit të ndeshjes, janë përballur me persona në parking dhe më 
pas janë sulmuar fizikisht, paraqet rrethanë që, sipas vlerësimit të KD-së, ka mundur dhe është dashur 
të parandalohet përmes masave adekuate të sigurisë dhe kontrollit. 

Për shkeljen e përcaktuar në nenin 46, paragrafi 1, pika (p), KD ka shqyrtuar masat e 
parashikuara në nenin 47 të Rregullores Disiplinore. Në pajtim me nenin 47, pika (b), parashihet 
masa “Ndalesa e prezencës së shikuesve në numër të caktuar ndeshjesh, prej 1 deri në 8 ndeshje”. 

Në përcaktimin e numrit të ndeshjeve, KD ka marrë parasysh natyrën e shkeljes, rëndësinë e 
sigurisë së zyrtarëve të ndeshjes, rrethanat konkrete të incidentit dhe nevojën që masa disiplinore të 
jetë proporcionale me shkeljen e konstatuar. KD vlerëson se masa prej tri (3) ndeshjesh pa prezencë 
të shikuesve është e përshtatshme dhe proporcionale me peshën e shkeljes së konstatuar, duke 
përcjellë njëkohësisht mesazh të qartë për rëndësinë e zbatimit të masave parandaluese dhe të sigurisë 
nga klubet. 

KD thekson se shqiptimi i masave disiplinore në rastin konkret, përveç karakterit ndëshkues, synon 
edhe realizimin e qëllimeve edukative, parandaluese dhe korrigjuese të përcaktuara me Nenin 13 të 
Rregullores Disiplinore të FBK-së, me qëllim të mbrojtjes së interesit të përgjithshëm, sigurisë së 
pjesëmarrësve, autoritetit të zyrtarëve të ndeshjes dhe vlerave të sportit të basketbollit.  

Në veçanti, KD vlerëson se është e rëndësishme të përcillet mesazh i qartë se çdo formë e dhunës ndaj 
zyrtarëve të ndeshjes dhe çdo dështim në ndërmarrjen e masave të nevojshme për garantimin e 
sigurisë nuk mund të tolerohet dhe do të trajtohet me seriozitetin e duhur disiplinor. 

Bazuar në të gjitha sa më sipër, KD vendosi si në dispozitiv të këtij vendimi. 

Komisioni Disiplinor: 
 
          
________________      
Afrim Kamishi     Omer Daku    Blerim Vuniqi 
Anëtar      Kryetar     Anëtar 

 
Prishtinë, 8 tetor 2026 

 
 
 
 
Vendimi i dërgohet: 

− KB Sigal Prishtina 
− Personave zyrtarë të ndeshjes së datës 4 tetor 2026 mes KB Sigal Prishtina dhe KB Golden 

Egle Ylli 
− Anëtarëve të Komisionit Disiplinor 
− Shoqatës së Gjyqtarëve të Basketbollit të Kosovës 
− Administratës së FBK-së për zbatim 
− Arkivit të FBK-së 

 
Këshilla Juridike:  
Kundër vendimit të Komisionit Disiplinor të shkallës së parë mund të parashtrohet ankesë në afat prej 
3 ditë (pune), duke llogaritur nga dita e përcjelljes së vendimit përmes postës elektronike, kurse i 
paraqitet Komisionit të Ankesave dhe Arbitrazhit. Me rastin e paraqitjes së ankesës, paraqitësi duhet 
të paguaj në llogari të FBK taksën prej 300€, mjete të cilat i kthehen paraqitësit nëse i miratohet 
ankesa. 


